
 Das Leben vñ Tod/ 
des fuͤhrtraͤfflichen/ Rhůmrei= 
chen/ Roͤmiſchen Redners vnd 
Burgermeyſters Marci Tulij 
Ciceronis/ Jn kürtʒe be= 
griffen. 
MARCus 
Tullius / iſt 
võ ſtammen 
Tullij Appij 
des Koͤniges 
Volſcorum geweſen/ Cicero da 
her ʒůgenent/ dieweyl er vnder 
der naſen/ ein waͤrtʒlein / gleich 
einer kichern/ ſo man auff lati= 
niſch/ Cicer/ heißt/ auff erdtrich 
mit ſich bracht/ Hat doch nach= 
mals ſolchen nammen ſo herr= 
lich gmacht/ daß alle ſein nach= 
faren ſich des/ als des aller ehr= 
lichſten/ allweg gefreüwt ha= 
                                    ij        ben. 

 Das Leben 
ben. Er ward ʒu Arpino vom 
vatter Tullio/ von der můtter 
Olbia geboren / Jſt jung ghen 
Rom kommen / daſelbſt in alle 
freyen künſten/ lehre der Ph 
ſophey/ Poeterey vñ wolreden= 
heyt ſo uͤbertrefflich worden / dʒ 
er mit verwunderung/ von je= 
dermahn geliebet/ mit Rhoͤmi= 
ſcher Burgerlicher freiheyt be= 
gabt. Nach dẽ er etwas erwach 
ſen/ war er ein ʒeitlang vnderm 
Sylla im Marſier krieg/ Kam 
wider ghen Rhom ʒur růme/ in 
dem verthedingt er vor Rath 
den Roſeium einer Anklag wi= 
der den Syllam/ Derhalb jhm 
Sylla etwʒ ʒuwider war. Vnd 
ʒohe Cicero/ als vonn geſundt= 
heyt wegen/ in Greciam/ ward 
noch uͤbertrefflicher in der Phi 
loſophey vnnd Oratoria. Hett 
auff ein ʒeit ʒu Rhodiß ein Grie 
                                             chiſch 

 Ciceronis. 
chiſch Oration/ darab der aller 
beruͤmpteſt Appollonius/ nach 
langem verſtummen/ ſprach/ 
Dich Cicero kan ich nit genůg 
loben/ Mich jamert aber/ nach 
dem die Kriegs ehr vnd lob der 
mañlicheyt/ vns Griechen von 
Rhoͤmern hie beuor abgewon= 
nen/ daß vns nun der preiß der 
wolredenheyt/ ſo wir noch uͤbe= 
rig gehabt/ auch erſt durch Ci= 
ceronem ghen Rom entfuͤrt ſol 
werden. Nach Sylle todt ward 
er wider heym ʒum Regiment 
erfordert/ vñ nach dem er etlich 
ʒeit in Sicilia Queſtor/Schatʒ  
meyſter geweſen/ ward er Edi= 
lis/ als ein verweſer groffes be= 
uelchs ʒu Rhom/ hielte ſich al= 
lenthalben ſo ehrlich vñ wol/ dʒ 
er volgends ʒum Conſulat/ O= 
berſten Burgermeyſter ampt 
erwoͤlt/ ſo weißlich vnd loͤblich 
                                         iij     alle 
 

 

 

 

 

 

 

 

 

 

*3v 

 Das leben 
alle ſachen verſahe / dʒ er erſter 

ʒu Rom / ein vatter des vatter= 
lands/ genennet warde. Ʒur ſel 
ben ʒeit warẽ ſchwere ſachen vñ 
Tumült ʒu Rom/ naͤm̄lich der 
Anſchlag mit dẽ neüwẽ gebott/ 
Lex Agraria genant/ daß man 
alle guͤter ſolte gleich durchauß 
getheylt haben/ Welches er mit 
hoher vernunfft / wolredenheyt 
vnnd glimpff alles ſtillet. Den 
maͤchtigen auffruͤrer Luciũ Ca 
tilinam/ erfůhr vñ vertreib er dꝰ 
ſtatt/ Seiner grauſamen ge= 
ſchwornen anhaͤnger/ fieng er 
etliche/ vnd etliche ließ er toͤdtẽ/ 
erloͤßt alſo damals die ſtatt võ 
verderblichẽ plünderũg/ mord/ 
brand vnd gründtlicher ʒerſtoͤ= 
rung/ Daher jm einig alles an= 
ſehen/ ſchier aller gewalt vnnd 
macht / ʒu Rom vor Rath vnd 
Gericht/ darʒu groſſes gůth vñ 
                                        narung 

 Ciceronis. 
narung erwůchs/ naͤmlich auß 
Teſtamenten etlicher ſeiner 
freünd / vnd vom Heyrat gůth 
ſeiner gemahel / Terentia ge= 
nant. Ʒu Arpinas hette er ſchoͤ 
ne ligende guͤther/ Den meyer= 
hoff in Tuſculano / ſo etwan 
Sylle geweſen / Herrliche vor= 
werck in Pompeiano vnd For= 
miano/ Behauſung im Pala= 
cio. Aber vmb ſeine dienſt vohr 
Rath vnd Gericht nam er kein 
belonung. 
Es begab ſich dʒ ein junger 
reicher freueler menſch/ groſſen 
geſchlechts ʒu Rhom war/ Clo= 
dius genant / der thete ſich bey 
nacht in weibs kleydern in des 
Caij Ceſaris hauß/ von lieb we 
gen Pompeie des Ceſaris ge= 
mahel/ Es brach auß/ vñ ward 
er dꝰ uͤbelthat verklagt / Er leüg 
net/ wender fuͤr er were den tag 
                                             iiij    nit 

 Das leben 
nit in Rhom geweſt/ Cicero ʒu 

ʒeügen gefuͤret/ ſagt/ Er hette 
den tag mit jhm geredt/ darab 
Clodius haͤfftig erʒürnet trach 
tet auff andere wege ſich ʒu ent 
ſchuldigẽ/ Beſticht die Richter 
mit gelt/ alſo daß er ledig erken 
net/ vñ nachmals an das hoͤchſt 
ampt/ Tribunatus Plebis/ kã/ 
hetʒt jederman mit gewalt widꝰ 
Ciceronem/ Alſo daß er von je= 
derman verlaſſen / bey nacht 
auß Rom wiche/ Bald erklaͤret 
jn Clodius/ als eiñ flüchtigẽ/ in 
die acht / macht all ſein gůth 
preiß/ verheret vnd verbrennet 
jm hauß/ doͤrffer/ vorwerck vnd 
alles/ legt ſich volgends auch 
widꝰ Pompeium/ der verſchuff 
beim Senat vnd anderen Tri= 
bunen/ daß Cicero mit macht/ 
nach dem er ʒehen Monat auß= 
geweſen / widꝰ eingefordert war= 
                                                   de/ 

 Ciceronis. 
de/ mit groſſer frolockung der 
Statt Rhom vnnd gantʒ Jta= 
lien. Clodius legt ſich wuͤtend 
wider Ciceronem mit toͤdlicher 
feindſchafft / hett kein rům / ſo 
lang hiß jn Milo/ der auch ein 
Tribunus Plebis war / erſtach / 
Alſo wurden dem Ciceroni alle 
ſein entwendte guͤter wider er= 
bauwen vnd erſtattet/ vñ kam 
er ʒu ſolcher hocheyt/ dʒ er dem 
Ceſari vnd Pompeio der aller 
werdeſt/ nach Craſſi abgãg Au= 
gur vnd Proconſul ward/ ver= 
richtet mit ſeiner weißheyt/ ge= 
rechtigkeyt vnd tapfferkeyt all 
Krieg vnnd jrrthumb/ legt ab 
beſchwerungen/ ranb/ wůcher/ 
vnd in guͤte vñ freündtſchafft/ 
alle vnordnung der ſtatt/ jeder= 
man lieb vnd werdt. Errettet 
den Capadocier Koͤnig Ario= 
barʒanem von den Parthiern/ 
                                      v    ero= 
 
 

 

 

 



ORDA16 D560                                                                                                                        Biographie *2r – *8v 

*5v 

 Das Leben 
erobert ein groſſe ſchlacht/ vnd 
alle ſtett beym berg Amano/ da 
rumb er auch vom kriegs volck 
Jmperator genẽnet/ wolt aber 
vonn wegen der Burgerlichen 
ʒwytracht ʒwiſchen dem Julio 
Ceſare vnd Pompeio deßmals 
in der ſtatt / in keim Triumph 
eingefuͤrt ſein/ Henckt ſich ahn 
kein Parthey / rieth nur ʒu frid 
vnd ruͦm/nach dem er widꝰ ghen 
Rom kam/ War doch dẽ Pom= 
peio etwas geneygter. Vñ aber 
Julius Ceſar nach der erober= 
ten ſchlacht bey Pharſalia ober 
handt behielte/ vñ ſich alles ge= 
walts/ nach dẽ Pompeius mit 
der Cleopatra vmbkommen/ al 
lein ʒuuiel vnd Tyranniſch vn= 
derʒohe/ begab ſich Cicero widꝰ= 
umb hinweg/ ʒu ſeiner ſtudie= 
rung vnd Philoſophey/ hat al= 
ſo viel ſchuͤner trefflicher Buͤ= 
                                           cher 

 Ciceronis. 
cher beſchriben / nem̄lich an der 
ʒal/ on die ſo verloren/ derẽ viel 
ſeind/ noch vorhanden 163. Wel  
che ſo fuͤrtrefflicher kunſt vnnd 
ʒierlicheyt geſchriben / dʒ wie kei 
ner vor jm/ alſo auch nit bald ſei 
nes gleichen nach jm einer ſein 
wirdt / wie aller welt bekant. 
Nach dẽ aber Julius im Rath 
von Caſſio vñ Bruto ertoͤdtet/ 
vnd beyde vonn Rhom entrun 
nen/ ward Cicero widerumb dꝰ 
oberſt im Rath / vñ der Conſul 
M. Antonius ʒu viel gewal 
vnd Tyranney ſich anname/ al 
ſo dʒ er auch mit bewerter hãdt 
etwan ʒu Rath gienge/enthielt 
ſich Cicero des Senats / blibe 
daheym/ derhalb jm Antonius 
das hauß ʒuſtürmen treüwet/ 
Von der vnbillicheyt Cicero be 
wegt/ im dritten tag darnach/ 
jn offentlich vor Rath anklagt/ 
                                           ʒeygt 

 Das Leben 
ʒeygt vnerſchrocken an alle ſei= 
ne uͤbelthaten/ daruff jnen An= 
tonius widerumb mit einer lan 
gen Oration haͤfftig ſchmehet. 
Cicero beſorgt ſich vor gewalt/ 
bericket ſich an Octauianũ/ Jn 
des werden die ʒwen Hircius 
vñ Panſa Burgermeyſter/ An 
thouius ʒeücht auß Rhom/ vñ 
ward durch anregung Cicero= 
nis ein offner feind erklaͤrt/ bald 
ʒohe der Pretor Octauianus/ 
vnd beyde Burgermeyſter mit 
eim volck/ wider jn/ ſchlůgen jn 
bey der ſtatt Mutina in die 
flucht/ mit groſſem ſchadẽ beydꝰ 
parth/ Dann es bliben beyde 
Burgermeiſter todt/ Bald ſeh= 
net ſich Octauians an jre ſtatt 
nach dẽ Conſulat/ hindergieng 
Ciceronem mit liſten/ daß er jm 
darʒu halff/ Begab ſich dar= 
nach mit dem Antonio vnd Le 
                                             pido 

 Ciceronis. 
pido in eiñ ſchaͤndtlichen ver= 
trag/ Stieſſen jr kriegsuolck ʒu 
ſamen/ bey der ſtatt Bononia/ 
Theylten alſo die drey das Roͤ= 
miſch Reich/ Verʒeychnetẽ viel 
gůter Burger ʒu Rom/ dꝰ ſtatt 
vnd land ʒuuerbannen / darʒu 
bey drey hunderten/ die getoͤdt 
ſolten werden/ vndꝰ denen wolt 
Antonius Ciceronem ſchlechts 
auch haben / Octauianus haͤt= 
te jn wol gern auß dẽ Blůt Re= 
giſter / bey leben erhalten (vnd 
billich/ dann Cicero hette jn ʒu 
allen/ ſollichen ehren vñ gewalt 
erhebt) Bewilligets doch ʒu= 
letʒſt/ mit dem beding/ daß jhm 
dagegen Antonius ſeiner mut= 
ter brůdꝰ/ Lucium Antoniũ/ vñ 
Lepidus ſeinen leiblichen brůdꝰ 
Paulum/ auff die fleyſchbanck 
ʒu lieferen/ vnd getoͤdt ʒuwerdẽ 
bewilligten. Oder vnmenſchli= 
                                             chen 

 Das Leben 
chen grauſamkeyt/ dꝰ aller wol= 
uerdienteſten freünd blůt vmb 
blůt ʒuuertauſchẽ. Wie nun Ci= 
cero erfůr daß er ſeinẽ feind An 
tonio ʒum tod erlaubt / war er 
ſampt ſeinem bruͦder Quinto/ 
ebẽ ʒu Tuſculo/ in ſeinẽ Meyer 
hoff. Quintus keret widꝰ heym/ 
ſich mit ʒehrung ʒur flucht ʒu= 
uerſehẽ/ wirdt von ſeinẽ diener 
verrathen/ vnnd ſampt ſeinem 
Sůhn erwürgt. Cicero wiche 
ans Meer ghen Aſturam/ von 
dannen in Macedoniam ʒum 
Bruto ʒufaren/ warde etwas 
ſchwach / kehret widerumb gegẽ 
Rhom biß widꝰ ghen Aſturam. 
Des andꝰn tags beredten jn ſei= 
ne diener dʒ er ſich in einer ſenf 
te/ biß in ſein vorwerck Formia= 
num/ von jnẽ tragen lieſſe. Vn 
derwegen flohen viel rappen al 
lenthalben vmb vnnd uͤber die 
                                          ſenffte 

 Ciceronis. 
ſenffte darinnen er war/ welchs 
Todt ʒeychẽ ſie ſich hart entſetʒ 
te n/ kerten als bald widerumb 
gegem Meer ʒu. Nun war hin 
vñ wider viel kriegs volck / vndꝰ 
denen Hortenſius Hauptmañ/ 
vnnd Popilius/ Rottmeyſter/ 
den Cicero kürtʒlich ʒuuor vom 
hencker vor gericht errettet het/ 
Die ſtieſſen thuͤr vnd thor auff/ 
ſuchten Ciceronẽ. Da war Phi 
lologus ſein Diſcipel / verrhiet 
jn/ ahnʒeygend wie er ſich ʒum 
Meer ʒu tragen ließ. Bald eil= 
ten ſie nach/ vmbringtẽ jn. Ci= 
cero hieß die ſaͤnffte niderſtellẽ/ 
Bote ſich ſeinen Moͤrdern ge= 
richts entgegen. Ward alſo ſei= 
nes alters im 64. Jahr jaͤmer=  
lich erſchlagen. Das haupt vñ 
die recht handt/ damit er die O= 
rationes Philippicas widern 
Anthonium geſchrieben/brach 
                                                ten 

 Das Leben Ciceronis. 
ten ſie in die ſtatt Rom / Anto 
nius ließ beyd haupt vñ hand 
ans Rathhauß oben an nage 
len/ ſchreye uͤber laut: Ein ſol 
lich end hat/ dʒ in die Acht ſchri 
bẽ. Diß war ein jaͤmerlicher an 
blick dẽ Roͤmiſchẽ volck. Nach 
mals Antonius von Octauia= 
no uͤberwunden / ertoͤdtet ſie 
ſelb. Lepidus aller herrſchaft 
entſetʒet/ ſtarb in armůt. Alſo 
iſt Cicero an ſeinen feindẽ end 
lich widerumb gerochen 
worden. 
                                             Von 

